
Il-Minuti tal-Laqgħat Nru 33 u Nru 36 li saru fit-30 ta’ Ottubru 2024 u fit-22 ta’ Jannar 2025 rispettivament ġew approvati.

DISKUSSJONI DWAR RAPPORT MAĦRUĠ MILL-GVERN AMERIKAN DWAR MALTA U T-TRAFFIKAR TAL-PERSUNI

IĊ-CHAIRPERSON (Onor. Katya De Giovanni): Nilqagħkom għal din id-diskussjoni dwar rapport maħruġ mill-Gvern Amerikan dwar Malta u t-traffikar tal-persuni. Mistiedna magħna għandna s-Sur Alfred Grixti, is-Sinjura Graziella Castillo, is-Sinjura Svetlana Buttigieg u s-Sinjura Stephania Caruana min-naħa tal-FSWS. Warajhom se nisimgħu lis-Sur Mauro Farrugia li huwa l-Kummissarju għar-Refuġjati. Għaldaqstant nistieden mill-ewwel lill-Kap Eżekuttiv tal-Fondazzjoni għall-Ħarsien Soċjali, is-Sur Alfred Grixti, sabiex jingħaqad magħna. 

Sur Grixti, grazzi ħafna talli dejjem tilqa’ l-istedina ta’ dan il-Kumitat u nistiednek sabiex tagħtina l-preżentazzjoni tiegħek fuq dan ir-rapport. Imbagħad wara nagħtu ċans lill-Membri preżenti sabiex jagħmlu l-mistoqsijiet tagħhom. Grazzi.  

IS-SUR ALFRED GRIXTI (Kap Eżekuttiv tal-FSWS): L-ewwel nett nirringrazzjakom tal-istedina. It-tieni rrid nissottolinja li fuq din l-issue aħna għandna l-biċċa tas-social care filwaqt li ma nidħlux fuq il-parti tal-enforcement, tal-investigation u tal-prosecution. It-tielet hu li hemm kumment f’dan ir-rapport li dejjaqni lili u se naqrah malajr. Dan qiegħed fit-tieni paġna, l-ewwel paragrafu, l-aħħar sentenza li tgħid hekk; 

“The government did not report any investigations, prosecutions, or convictions of government employees allegedly complicit in trafficking crimes, however official complicity in trafficking crime remains a significant concern.”

Dak għalija huwa kumment oġġezzjonabbli! Jekk hawn pajjiż li żgur ma jistax jagħti lectures u lezzjonijiet fuq it-traffikar tal-persuni huwa l-Istati Uniti tal-Amerika! U bħala bniedem li ħdimt ħajti kollha fis-settur pubbliku noġġezzjona għal dak it-tip ta’ blanket statement li sar mhux fil-konfront tiegħi biss imma fil-konfront tan-nies tal-Aġenzija li mmexxi jien! Jien naħlef għall-integrità ta’ dawn in-nies! Dak il-kumment mhuwiex ġust. Jekk hemm nies li huma kompliċi fiha, naħseb bħalma fl-imgħoddi sa maġistrati u imħallfin nqabdu jagħmlu affarijiet li mhux suppost jagħmlu u l-forzi tal-ordni kienu kapaċi jidentifikawhom u jġibuhom għall-ġustizzja, aħseb u ara kemm lower down jistgħu jaqbdu nies! Qiegħed ngħid hekk għax meta taqra kumment bħal dan jiddemoralizza lil min jaħdem f’dan is-settur.

Hemm ukoll kummenti fir-rapport li jgħid li aħna nsibu diffikultà sabiex naħdmu mal-NGOs. Again kumment azzardat. Għandi l-ħsibijiet tiegħi dwar min seta’ tahom dik l-informazzjoni għax hemm min l-koperazzjoni magħna tfisser li aħna nagħmlu li jgħidu huma!

IĊ-CHAIRPERSON: Sur Grixti, min ħareġ dan ir-rapport għamel kuntatt magħkom biex intom tiġu intervistati? 

IS-SUR ALFRED GRIXTI: Iva, dawn kważi kull sena jiġu. Tiġi persuna minn Washington, persuna oħra mill-Istate Department u persuna mill-Ambaxxata Amerikana. Aħna nħossu li dawn ikollhom ċerta skumdità għax jafu li lanqas huma m’għandhom kollox in order imma jgħidulna li jkollhom jagħmlu hekk biex jagħtu rapport lura lill-Kungress Amerikan.

Bħala FSWS għandna madwar 50 public social partnership mal-NGOs, fejn nixtru s-servizzi tagħhom għall-ispektru kollu tal-ħidma soċjali tagħna. Aħna nagħtu servizz. Nafu li f’dan il-qasam hemm NGOs li jiffokaw fuq l-advocacy. Bir-rispett kollu aħna għandna l-ewwel nett l-internal capacity tagħna f’dak li huwa inhouse legal service apparti li għandna wkoll l-avukati tagħna. And again l-advocacy mhuwiex il-core business tagħna. Il-core business tagħna hu li meta jiġu identifikati l-vittmi nagħtuhom saqaf fuq rashom li huwa sikur, is-safe house, u t-tieni li minn hemm ’l hemm nagħmlu careplan biex ngħinuhom jibqgħu hawn Malta legalment u biex ikollhom id-dokumentazzjoni kollha in order. Ma ninsewx li parti mill-problema li jkunu fiha dawn in-nies hi li min jittraffikahom jeħdilhom id-dokumenti tagħhom u allura dawn jiġu litteralment b’ta’ fuqhom senduqhom! Ix-xogħol li nagħmlu aħna f’dak il-qasam, dawn l-NGOs li jagħmlu l-advocacy ma jagħmluhx! Ħalli nkun ċar hawnhekk għax il-Ġiżwiti jitkellmu ħafna fuq drittijiet imma mbagħad hawnhekk kellhom kunvent il-Belt, Saviour House, li llum saret lukanda u mhux shelter għall-vittmi tat-traffikar tal-persuni!  

ONOR. ALBERT BUTTIGIEG: Sur Grixti, ippermettili ftit għax hawnhekk m’għandekx l-informazzjoni kollha għax dik id-dar ma kenitx tal-Ġiżwiti.  

IS-SUR ALFRED GRIXTI:  Iva, hemm il-problemi bħalma hemm ...

ONOR. ALBERT BUTTIGIEG: Jekk se nagħmlu statement fuq grupp ta’ nies li jagħtu servizz lill-komunità - bħalma inti tagħti sehem lill-komunità - irridu nkunu preċiżi f’dak li ngħidu! Il-Giżwiti ma kinux is-sidien ta’ dik id-dar imma kienu fil-kiri, u meta spiċċat il-kirja ħarġu minn dik il-binja. Jiġifieri kif inti tagħti servizz lill-komunità, il-Ġiżwiti jagħtu servizz lill-komunità wkoll.

IS-SUR ALFRED GRIXTI: Aħna konna willing li nidħlu fiha u anke bgħatt il-messaġġi. 

ONOR. ALBERT BUTTIGIEG: Fil-każ missek dħalt f’kuntatt mas-sid! 

IS-SUR ALFRED GRIXTI: Qatt ma qaluli li d-dar mhijiex tagħhom u nista’ ngħidlek li għandi kuntatti diretti personali magħhom.

ONOR. ALBERT BUTTIGIEG: Bir-rispett kollu ma rridx niddiskuti miegħek, imma fl-aħħar mill-aħħar il-Ġiżwiti m’għandhom l-ebda responsabiltà legali għax-xogħol li jagħmlu, imma jagħmluh bil-buona volontà tagħhom. Ir-responsabiltà qiegħda fuq l-Istat u fuq min qiegħed imexxi. Inti responsabbli tal-Istat, u għal dan il-fatt il-Ġiżwiti mhumiex qegħdin hemmhekk biex jagħmlu x-xogħol tal-Gvern, hu min hu fil-gvern! U allura napprezza li kieku nkunu aktar oġġettivi fuq din il-komunità li għal mijiet ta’ snin tat servizz!

IS-SUR ALFRED GRIXTI: Jien m’għandix problema biex inkun oġġettiv imma niddejjaq meta jgħidu li ma jaħdmux magħna. Iddejqek li jiġu dawn il-kummenti u mbagħad nafu li hemm proprjetà ... Ara kieku għedtli fuq Loyola House, li naf li għandhom problema kbira fuqha għax hemm kamra ta’ donatur ...  

ONOR. ALBERT BUTTIGIEG: Nerġa’ ninsisti li l-Ġiżwiti, bħalma huma d-Dumnikani u l-Franġiskani, m’għandhom l-ebda obbligazzjonijiet legali lejn l-Istat. Il-legal obligation huwa tal-Istat, li inti qiegħed tirrappreżenta, u li jien qed nirrappreżenta. Huma qed jagħmlu dan ix-xogħol bil-buona volontà tagħhom. U allura ma nistgħux nitfgħu l-piż fuq il-komunitajiet reliġjużi.

IS-SUR ALFRED GRIXTI: Jien funzjonarju. Aħna naħdmu day and night ma’ dawk l-għaqdiet li jagħtu servizz. Pereżempju, darba minnhom meta konna qegħdin nagħtu shelter, kif inhu l-obbligu tagħna, la qed ngħidu x’inhu l-obbligu tal-Istat ... Aħna bdejna minn ground zero! Aħna bdejna minn ground zero way back in 2018. Apparti dak li se ngħidu fil-presentation la kien hemm MOU mal-Pulizija, la kien hemm safe houses u ma kien hemm xejn! Iċċempillek avukata attivista u tgħidlek li lil dawn in-nies irridu nagħtuhom hekk u hekk! Jiġifieri aħna ma’ dawk it-tip ta’ nies ma naħdmux għax faċli toqgħod issemmili ċ-charter of rights u xi rrid nagħmel imma jien imħallas mill-Istat, għandi baġit mill-Istat, biex nipprovdi s-servizzi u mhux biex jiġi xi ħadd joqgħod jilgħabha tal-bravu għax huwa avukat u jgħidli dawn id-drittijiet tagħhom u allura trid tagħmel hekk u hekk! Għal naqra nagħtihom iċ-ċavetta tad-dar ukoll!  

Talk is cheap, u jien għandi iktar simpatija u rispett lejn min jgħinna nġorru l-piż u mhux lejn min jiġi jippriedka mbagħad niskopru li min qed jagħmel dawn il-priedki lanqas qed jaħdem pro bono ma’ dawn in-nies! Jien rajt rapport fejn jgħidulek li l-firm tagħhom qiegħda tagħtihom hekk u allura jkollhom jiċċarġjaw. Dawn l-affarijiet tismagħhom through the grapevine. Naħseb li iktar milli nibqa’ nitkellem jien u ngħid x’nagħmlu bħala FSWS, se nħalli f’idejn sħabi ħalli jidħlu huma fid-dettall. Jien se nieqaf fuq tal-victim identification. Again, aħna għamilna ħafna outreach, u fil-presentation se nagħtu overview ta’ x’nagħmlu f’dan il-qasam. Kellna każijiet fejn ġie xi ħadd li aħna qed inqisuh bħala homeless u mbagħad, għax in-nies tagħna huma mħarrġa, nindunaw li dan huwa każ ta’ human trafficking. U allura jkollna nbiddlu l-pjan li kellna f’moħħna li nużaw ma’ dak il-bniedem.  

Imma la l-liġi qiegħda kif inhi ma jispettax lilna li nidħlu fuq ċerti affarijiet. Li jiġri hu li meta l-Pulizija jkunu qegħdin jaħdmu fuq każ jallertjawna with a view to take over mingħandhom meta jinħarġu n-nies. Dik hija operazzjoni – mhux se ngħid militari - delikata fejn il-Pulizija jridu jassiguraw is-sigurtà tan-nies u l-preservazzjoni tal-evidenza. Aħna kellna każijiet li nsemmihom spiss mal-Amerikani. Way back kien Ħamis ix-Xirka tal-2019 u dak il-ħin kont il-knisja, fejn ċempluli mid-Depot biex jgħiduli li għandhom 55 raġel. U hawnhekk ukoll irrid ngħid biex noqogħdu attenti kif jinkitbu l-affarijiet. Qatt ma kellna każ ta’ 55 raġel, li nzertaw kienu kollha mill-Indja, u kienu hawn Malta through subcontracting ma’ kumpanija li kienet rebħet it-tender biex tibni t-tankijiet tal-aviation fuel tal-Enemed. Xi ħadd ħa l-kuntratt li jidhirli ma kenitx kumpanija Maltija, but I stand to be corrected. Li hu ċert li they subcontracted u din il-kumpanija żgur ma kenitx Maltija. Dawn ġabu dawn il-ħaddiema hawn Malta għax ovvjament l-Indja hemm differenza kbira fil-pagi meta mqabbla ma’ Malta. Meta bdejna nindagaw sibna li dawn il-ħaddiema kienu wegħduhom dak li huwa ekwivalenti għall-paga minima, li għalihom xorta kienet somma enormi. 

L-ewwel problema kienet li dawn mhux kollha jitkellmu l-istess lingwa għax kienu ġejjin minn partijiet differenti tal-Indja. Aħna konna fortunati għax dak iż-żmien kellna social worker mill-Indja, li kienet titkellem il-Hindu, u allura setgħet tagħmilha ta’ interpretu. Dak il-każ kien ġie riżolt. U naħseb dan li jrid jiġi nnutat mill-Kumitat, u għalhekk għandi riservi kbar dwar kif inhu miktub dan ir-rapport! L-employer imbagħad beda jnaqqsilhom mill-paga l-ħlas tal-ikel, il-lodging u tal-biljett tal-ajru. U allura dawn il-ħaddiema bdew jirċievu nofs il-minimum wage. Apparti dan żammilhom id-dokumenti u allura dak jiġi meqjus bħala human trafficking. U sar ir-rapport.

At that point aħna bdejna nistaqsu jekk kellniex neħduhom aħna dawn il-ħaddiema. Irridu nsibulhom fejn joqogħdu, eċċ., u ttieħdet deċiżjoni li jiġi mitkellem l-employer u jgħidulu x’se jiġri. Sar rapport lid-DIER, li min-naħa tagħhom kellmu lill-employer u qalulu li jew jagħmel dawn l-affarijiet jew inkella kienu se jipproċedu. Ovvjament l-employer jgħidlek aħjar nirregoralizza ruħi and I comply milli noqgħod tiela’ u nieżel l-Qorti. U x’kien l-end result? Hawnhekk żgur mhux qed niddefendi x-xogħol tagħna għax dan ix-xogħol sar minn aġenzija oħra, imma l-end result kien li ttieħdet azzjoni korrettiva u dan il-grupp ta’ nies qatt ma reġa’ ġie għandna avolja kienu Malta temporanjament fuq din il-biċċa xogħol biss. Ma saritx prosecution u allura ma saritx conviction, allura min jikteb dan ir-rapport jgħidlek l-entitajiet mhux qed jagħmlu xogħolhom għax mhux qed iressqu biżżejjed nies il-Qorti! 

Imbagħad fl-istess rapport, minkejja li jgħidu li hemm ftit prosecutions, igergru wkoll li l-proċess fil-qrati jdum wisq. Issa dan la huwa tort tiegħi, la hu tort tal-protection agency, la hu tort tal-AWAS u lanqas huwa tort tal-Pulizija. Jien meta kont executive chairman l-ETC konna diġà qegħdin nimmoniterjaw – se nsemmi l-isem mhux biex nagħmlilhom reklam negattiv imma għax hija xi ħaġa pubblika – il-fabbrika Leisure Clothing. Dak il-każ dam tiela’ u nieżel il-Qorti żmien twil u fil-fatt inqata’ is-sena l-oħra. Tort ta’ min? Tort tas-sistema kif inhi fil-Qorti, fejn minkejja li għandek l-ikbar numru li qatt kien hemm ta’ ġudikanti, xorta waħda l-affarijiet jieħdu s-snin. Jien ma nagħtix tort lid-DIER li javviċinaw lil dak li jkun bil-kelma t-tajba u jgħidulu li jrid jiġi in regola jew inkella jtellgħuh il-Qorti. U dak li jkun, by and large, jirranġa l-affarijiet. 

Xi ħaġa oħra li hemm fir-rapport hu li dawn qed jgħidu li ma identifikawx vittmi Maltin ta’ traffikar ta’ persuni. Dan il-pajjiż għandu ħafna difetti, però kemm ilni f’dan il-qasam, fejn għandna verament il-polz fuq il-qasam soċjali, ma smajna xejn through the grapevine li kien hemm vittmi Maltin. Naħseb li nkunu fost l-ewwel nies li xi ħaġa hekk nisimgħuha għax in-nies tagħna on the ground qegħdin attenti għal dawn l-affarijiet.  Issa se nħalli f’idejn il-kollegi tiegħi sabiex iressqu l-preżentazzjoni li ħejjejna.

IS-SINJURA SVETLANA BUTTIGIEG (Assistent Direttur tal-FSWS): Jiena ilni naħdem ġewwa l-Aġenzija Appoġġ għal dawn l-aħħar 18-il sena. Mhux minn dejjem kont fuq it-traffikar uman imma kont naħdem ukoll fuq child protection services, fuq is-support line 179, u nara li bejn dawn is-servizzi hemm konnessjoni kbira anke fuq fejn jidħol l-element ta’ traffikar uman. Ħalli nibda nagħtikom overview tas-servizz. Fl-2008 kellna l-ewwel memorandum of understanding mal-Pulizija. Ovvjament aħna waħedna ma nistgħux naħdmu f’dan il-kamp, u allura hemmhekk ħassejna l-bżonn u l-ħtieġa li jinħoloq dan il-memorandum of understanding, fejn ikollna delineat b’mod tajjeb u ċar kif se naħdmu aħna, kif se jaħdmu l-Pulizija u kif se naħdmu flimkien.   

Issa għaddew ftit snin mhux ħażin u sar ħafna improvement fejn tidħol il-kollaborazzjoni tagħna mal-Pulizija. Fil-fatt qed naraw li wieħed mill-operational targets għall-Aġenzija tagħna hu li nerġgħu nġeddu l-memorandum of understanding u li nagħmlu update tiegħu b’affarijiet ġodda. Matul iż-żmien il-koperazzjoni tagħna tjiebet ħafna. Pereżempju xi ħaġa li dejjem isemmulna, anke fit-Tip u fil-GRETA, hija li bħala rakkomandazzjonijiet isiru joint assessments bejnha u bejn il-Pulizija biex il-vittmi ma jerġgħux jgħidu l-istorja tagħhom darbtejn. Hemmhekk tejjibna ħafna. Fil-fatt meta l-Pulizija jsibu vittmi ta’ traffikar uman jgħajjtu mill-ewwel lilna bħala social workers,  u aħna min-naħa tagħna ħadna ħsieb li s-social workers tagħna, li jaħdmu office hours, ikollna tim ieħor għall-emerġenzi. Lil dawn is-social workers tajniehom it-taħriġ meħtieġ biex meta jidħlu każijiet bil-lejl jew fil-weekends ikollhom it-taħriġ meħtieġ fil-kamp tat-traffikar uman biex ikunu jistgħu jassistu lill-pulizija there and then, u mhux nistennew sat-Tnejn ta’ wara biex nagħmlu l-interrogazzjoni.  

Fl-ewwel sitt snin kien hemm persuna li kienet ġiet designated mill-Aġenzja tagħna sabiex tikkordina mal-istakeholders differenti, u hemmhekk konna naraw li anke bħala akkomodazzjoni għall-vittmi tat-traffikar uman, din kienet tingħata mill-Għabex, li huwa shelter ta’ vjolenza domestika. Dak iż-żmien kien ikun hemm vittmi ta’ traffikar uman kif ukoll vittmi ta’ vjolenza domestika, u konna nikru appartamenti biex dawn il-vittmi, meta ma kienx ikun hemm safety issues, ikunu jistgħu jgħixu f’semi-independent living.  Fl-2018 bħala FSWS iffirmajna memorandum of understanding mas-Segretarjat tar-Riformi u l-Ugwaljanza b’mod partikolari mal-Human Rights Directorate. Ma’ dan id-direttorat naħdmu tajjeb ħafna, anke sal-ġurnata preżenti. Fil-fatt għada stess jien flimkien mad-Direttur tal-Human Rights għandna media slot fejn se nkunu qed nitkellmu fuq is-sinjali tat-traffikar uman biex inqajmu aktar awareness. Aħna wkoll parti minn Interministerial Committee, u flimkien mal-Human Rights Directorate, is-sena l-oħra ħdimna ħafna fuq l-element tan-national referral mechanism.

IĊ-CHAIRPERSON: X’inhuma s-sinjali tat-traffikar uman?

IS-SINJURA SVETLANA BUTTIGIEG: Hemm ħafna sinjali differenti. L-ewwel nett li jkollok persuna li ma jkollhiex id-dokumenti fuqha, li persuna ġiet quddiemek imma dejjem għandha lil xi ħadd jakkumpanjaha u meta tistaqsiha l-mistoqsijiet ma jħallihiex titkellem, u li dejjem tistaqsi għall-approval tal-persuna li jkollha magħha biex tgħid xi ħaġa. Ġeneralment naraw li ma tantx ikunu jafu jikkomunikaw bl-Ingliż u wisq inqas bil-Malti. Pereżempju, meta naraw persuni permezz tat-Teams, li Stephania hija l-leader tiegħu, is-sena l-oħra għamlu outreach u marru wkoll f’massage parlours, u meta daħlu u bdew isibu l-persuni li jagħtu l-massages, ħafna minnhom ma kenux jafu jitkellmu bl-Ingliż. In-nies tagħna setgħu jinnutaw li kellhom is-saqqijiet fl-istess post fejn huma kienu qed jagħtu l-massages. U dak sinjal għalina li huma qegħdin jorqdu hemmhekk, u li apparti l-massages qed isiru affarijiet oħra ta’ natura sesswali. U tinduna anke bil-mod ta’ kif ikunu lebsin. Dik ukoll tagħmel differenza. Ġeneralment dawn ikunu lebsin b’mod sexualised ħafna!
   

IS-SINJURA STEPHANIA CARUANA (Project Leadar – Human Trafficking mill-Aġenzija Appoġġ): Innutajna li jkun hemm il-cameras u jkun hemm ħafna biżgħa, f’ċerti massage parlours li morna ġew l-owners biex jiċċekkjaw xi jkun ġara, so kienet ċara ħafna li kienu qegħdin jaraw dak li jkunu qegħdin jagħmlu. Ma tantx jitkellmu u jitkellmu biss fuq is-servizz, u jekk tipprova tkellimhom fuq xi ħaġa oħra, dak iż-żmien kien hemm każ li reġa’ ssemma ftit ilu fuq il-midja ta’ raġel li kien qed jirrejpja ħafna masseuse, u pprovajna nkellmuhom ftit fuq hekk imma dawn riedu jkellmuna biss fuq il-business. Jiġifieri kien hemm dawk is-sinjali li aħna stajna nosservaw, u dan kien outreach wieħed ġo komunità waħda. Jiġifieri jekk imbagħad nimmultiplikawhom f’postijiet oħra se jkun hemm ħafna.

ONOR. ALBERT BUTTIGIEG: Skużani ħa nwaqqfek imma semmejt suġġett li jien xtaqt nagħti daqsxejn focus fuqu. Dan ir-rapport qed  jgħid li;  
“The government did not make concrete efforts to increase oversight and regulation of massage parlours where there was a higher incidence of trafficking indicators. Therefore, Malta was downgraded to Tier 2 Watch List.”

Jiġifieri waħda mir-raġunijiet li ġejna downgraded kien minħabba l-massage parlours.   X’qed isir biex il-massage parlours jiġu regolarizzati kif għandhom ikunu? Jien m’għandi l-ebda problema li xi ħadd adult jixtri s-sess għax dik hija xi ħaġa ta’ kunsens bejn żewġ adulti. Inti stess għadek kemm tajt indikazzjoni li l-persuna li qed toffri dan is-servizz hija ħafna drabi f’sitwazzjoni ta’ vulnerabilità kif ukoll ta’ traffikar. Ma tmur fl-ebda akkwata, speċjalment fid-distrett li nirrappreżenta jien, li ma tiltaqax ma’ parlours wieħed wara l-ieħor! X’qed isir allura biex naraw li dawn il-parlours verament ma jkunux post - mhux tal-prostituzzjoni għax nerġa’ ngħid li jekk persuna trid tixtri s-sess mhux se nidħol f’dak l-argument – fejn dawn il-persuni li qed joffru s-sess ma jkunux qegħdin jiġu sfruttati?! Jien ngħaddi minn quddiem ċerti parlours u tara dawn in-nisa li mill-ewwel tinduna li qegħdin fi stat miskin. X’qed nagħmlu, issa lil hinn mill-politika partiġġjana għax ma nixtieqx noħloq din il-kwestjoni, meta qed nitkellmu fuq bnedmin hawnhekk, biex dawn in-nisa nipproteġuhom? Il-preżentazzjonijiet huma sbieħ imma aħna rridu azzjonijiet konkreti. Hemm xi ħsieb li dawn il-parlours jiġu regolarizzati iktar u li jkunu osservati iktar?

IĊ-CHAIRPERSON: Mhux fir-remit tagħhom li jirregolarizzaw il-parlours. Huma qed jgħidu x’jistgħu jagħmlu min-naħa tas-soċjal ... 

ONOR. ALBERT BUTTIGIEG: Sur Grixti, fir-remit tagħkom, jekk tindunaw li hemm xi ħadd li mhux qiegħed josserva l-liġi naħseb li tiġbdu l-attenzjoni tal-Pulizija hux hekk?

IS-SUR ALFRED GRIXTI: Ovvjament fejn jidħol suspett ta’ human trafficking għax fuq dik biss li tista’ tigganċja magħha għax kif qed tgħid inti l-prostituzzjoni u l-att tal-prostituzzjoni per se mhuwiex illegali. Aħna qed ninnutaw li anke t-terminu qiegħed jinbidel u qiegħed jintuża t-terminu “sex work”.

ONOR. ALBERT BUTTIGIEG: Barra minn Malta hemm trade union tagħhom ukoll!  

IS-SUR ALFRED GRIXTI: Aħna mal-Pulizija tant għandna MOUs u SOPs li kważi kważi nistgħu nikkampjaw mal-Vice Squad! Għandna fuq human trafficking, fuq vjolenza domestika, fuq Child Protection u fuq abbuż minn sostanzi. We have good working relations, and they are only a phone call away. Imma llum jekk tmur fuq l-internet tara kemm jiġu fil-maġġor parti nisa minn kull kontinent jagħmlu sex work hawn Malta! Pereżempju, kellna dak il-każ li ġie żvelat fis-sajf li għadda, fejn il-Pulizija kienu on the ball fuqu, u jidher li dan iċ-ċirku kien primarjament magħmul minn Maltin. Xi wieħed jew tnejn kienu barranin. Otherwise jidher li ħafna minnhom ikunu qed jaħdmu ... 

Waqt il-pandemija tal-COVID-19, meta n-nies bdew jirritornaw lura lejn il-pajjiż tal-oriġini tagħhom rajna li kien hemm żewġ ajruplani li marru lejn il-Kolombja u l-Venezwela! Jiġifieri dawn għaddew under the radar ta’ kulħadd! Issa ħalli lanqas immur fl-estrem tas-sex work, imma li kienu hawn Malta b’mod la kompletament illegali u lanqas kompletament legali. Madankollu meta ġiet il-pandemija dawn marru lura lejn il-pajjiż tal-oriġini. Aħna naħdmu ħafna mal-IOM. Fil-fatt żewġ persuni minn dawk li nqabdu u taw ix-xhieda tagħhom, il-Qorti kienet qaltilhom li huwa aktar sigur għalihom li jmorru lura lejn pajjiżhom, u għalhekk aħna ħdimna id f’id mal-IOM sabiex jiġu rimpatrijati. L-IOM li hawn Malta tiddependi mill-uffiċċju tagħhom ta’ Ruma u anke tawhom il-flus sabiex ikunu jistgħu jibdew. 

Nerġa’ ngħid li l-law enforcement mhuwiex fir-remit tagħna, però għandna biżżejjed kuntatti kontinwi mal-Pulizija, li xħin jidħol suspett inkunu nistgħu nagħmlu kuntatt magħhom. Massage parlour kif qed tgħid inti tarah, issa what is going on ġo fih trid tara. Is it human trafficking or is it not human trafficking?! Dik hija l-biċċa li mbagħad aħna u l-Pulizija għandna t-taħriġ meħtieġ biex nidentifikaw. Imbagħad huma jridu jressqu lin-nies u l-każ huma jridu jagħmluh. Imma meta jkun hemm l-affarijiet li qed isemmu l-kollegi tiegħi, fejn persuna ma jkollhiex id-dokumenti fuqha, dik għalina hija bozza ħamra. 

IS-SINJURA STEPHANIA CARUANA: Dan l-outreach konna nagħmluh flimkien mal-Pulizija, jiġifieri l-Pulizija kienu jkunu preżenti magħna meta nagħmlu outreach kemm fil-massage parlours u kemm fit-toroq, meta konna mmorru f’ċerti areas partikolari. U hemmhekk konna naraw li jista’ jkun hemm element ta’ sexual exploitation. Li nistgħu nagħmlu u li nipprovaw nagħmlu min-naħa tagħha, u għalhekk nagħmlu dan l-outreach, hu li lill-persuni ngħinuhom ikunu aware ta’ fejn jistgħu jfittxu l-għajnuna u ta’ x’inhuma d-drittijiet tagħhom ħalli anke jekk ikun hemm element ta’ manipulazzjoni nippruvaw nikkumbattu dik il-parti u jfittxu l-għajnuna. Dik qisha xi ħaġa li nistgħu nagħmlu aħna mill-aspett tagħna. 

Barra minn hekk ikollna b’mod regolari qisu round table fejn ikun hemm preżenti entitajiet differenti u nitkellmu fuq ċerti trends u elementi li nkunu qed naraw. Ikun hemm l-HRD u l-Pulizija preżenti wkoll u nippruvaw ngħaqdu flimkien dak li jkunu qed jaraw l-entitajiet differenti biex naraw x’nistgħu nirrikkmandaw min-naħa tagħna mhux bħala FSWS biss imma bħala persuni li qed jaħdmu on a frontline basis.  

IĊ-CHAIRPERSON: Tista’ tkompli bil-preżentazzjoni.

IS-SINJURA SVETLANA BUTTIGIEG: Grazzi. Bħala training opportunity, bħalma tistgħu timmaġinaw din hija area speċjalizzata ħafna, jiġifieri l-ħaddiema tagħna importanti li jkollhom it-training meħtieġ. Matul is-snin il-ħaddiema tagħna ngħataw diversi opportunitajiet ta’ training barra minn Malta, fejn attendew ukoll għal training ġewwa l-Ingilterra bħala study visit, kif ukoll marru f’postijiet differenti oħra fejn setgħu jiltaqgħu ma’ stakeholders differenti u jaraw hands on kif qed jaħdmu fl-Ingilterra.  

Kellna wkoll taħriġ ieħor ipprovdut mill-Ambaxxata Amerikana, mill-UK Salvation Army fuq l-indicators tat-traffikar tal-persuni, u kellna wkoll social workers li attendew simulation exercises. Dawn huma interessanti ħafna, fejn titla’ delegazzjoni, li tkun multidisciplinary, minn kull pajjiż, u ġeneralment isiru għall-pajjiżi tal-Mediterran. Jiġifieri jitilgħu social worker, mill-Uffiċċju tal-Attorney General u persuni mill-Korp tal-Pulizija ta’ kull pajjiż u jkun hemm delegazzjoni. Imbagħad isiru s-simulation exercises.   Stephania attendiet is-simulation exercises li saru Malta filwaqt li kellna żewġ social workers li telgħu s-sena l-oħra ġewwa l-Venezja. Ikun hemm diversi taħriġ ieħor kif ukoll webinars li nattendu għalihom, fosthom dawk organizzati mill-Human Rights Directorate. 

Is-sena l-oħra nġabu żewġ esperti, Colin Carswell u Bernie Gravett, li l-background tagħhom huwa fil-korp tal-pulizija u mbagħad fetħu aġenzija ġewwa l-Ingilterra fejn jagħtu t-taħriġ u jgħinu pajjiżi differenti biex jifformolaw strateġija għall-pajjiż tagħhom. Ovvjament f’kuntest li jagħmel sens għal dak il-pajjiż partikolari għax din mhijiex xi ħaġa ta’ one size fits all. Fil-fatt il-kuntest tagħna huwa wieħed partikolari ħafna, gżira żgħira bil-limitazzjonijiet u bl-isfidi tagħna. U allura hemmhekk l-istrateġija trid tkun adattata għalina. It-tim attenda għal ħafna taħriġ organizzat mill-IOM.

Bħalissa flimkien mal-IOM qegħdin partners fi proġett li huwa AMIF funded, (Asylum Migration and Integration Fund), diġà kellna proġett qabel  u erġajna ssottomettejna l-applikazzjoni, u din id-darba għamilnieha b’mod konġunt mal-IOM. Min-naħa tagħhom nistgħu nibbenefikaw minn ħafna taħriġ differenti għaliex huma għandhom uffiċċji f’pajjiżi differenti, fosthom fis-South America. Bħalissa s-South America huwa pajjiż fejn qed insibu ħafna persuni li ġejjin Malta minnu u hemm element qawwi ta’ traffikar.   Sfortunatament f’dan il-post hemm ukoll ħafna korruzzjoni min-naħa tal-entitajiet governattivi, fosthom mill-Pulizija, u allura jkollna diffikultà kbira biex lil dawn il-vittmi nikkonvinċuhom biex jafdaw lilna u lill-Pulizija għax jibdew jaħsbu li kulħadd se jqarraq bihom! Dik hija waħda mill-ikbar sfidi li nsibu meta jkollna vittmi li huma stess ma jkollhomx daqshekk fiduċja fina u fl-awtoritajiet minħabba xi esperjenzi li jkollhom fil-passat min-naħa tal-pajjiżi tal-oriġini tagħhom.  

L-Equal Project huwa l-proġett li kellna qabel, li kien ukoll funded mill-Asylum Migration and Integration Fund, u li applikajna għalih fl-2019. U once li proġett kien aċċettat, u l-fondi ġew allokati, hemmhekk kellna żieda fil-capacity building tat-tim tagħna. Fl-2020, minħabba l-pandemija tal-COVID-19 kellna ftit setback fil-proġett. Intom tafu li meta wieħed japplika għal proġett irid ipoġġi ċerta indicators li jrid jilħaq, eċċ. Ovvjament kellna nerġgħu mbagħad nagħmlu restructuring tal-applikazzjoni għax bil-COVID-19, peress li anke biċċiet mill-borders ġew magħluqa u oħrajn kien hemm kontrolli aktar spissi fuqhom, ovvjament ġew inqas persuni traffikati lejn Malta. Allura hemmhekk ma stajniex nilħqu l-indicators li kellna fil-bidu. 

Permezz ta’ dan il-proġett ftaħna wkoll xelter fl-2021, fejn minn dak iż-żmien lil hawn ilqajna fih 30 persuna. Fil-preżent fix-shelter għandna wkoll familja; raġel, mara u t-tifla tagħhom li hija minuri. Ix-shelter huwa miftuħ kemm għan-nisa u kemm għall-irġiel kif ukoll għall-minuri li jkunu akkumpanjati mill-ġenituri tagħhom. Matul iż-żmien, permezz ta’ dan il-proġett, għamilna l-assessment tools tagħna, li huma bbażati fuq it-taħriġ li ħadu l-istaff tagħna, u għandna l-indikaturi tagħna fuq sexual exploitation u fuq labour exploitation. Allura aħna ma noqogħdux biss fuq l-indikaturi li jagħtu l-Pulizija għax l-indikaturi tagħhom huma daqsxejn ristretti.  

Pereżempju, għalina jekk persuna ma tkunx miżmuma xi imkien under lock and key jew jekk ma jkunux itteħdulha d-dokumenti tagħha ... Imma l-fatt li l-persuna qiegħda tiġi exploited u ingannata, il-fatt li l-persuna m’għandhiex riżorsi oħra li jistgħu jgħinuha, u l-fatt li l-persuna qiegħda f’pajjiż fejn la titkellem il-lingwa tal-pajjiż u lanqas l-Ingliż, dik ukoll qiegħda tillimitaha milli tfittex l-għajnuna. Ħafna drabi jkun hemm ukoll element ta’ theddid lejn il-familjari tagħhom. Jekk pereżempju l-persuna li tkun ġabithom Malta tibda theddidhom bil-familjari tagħhom, jew theddidhom li mhux se tibqa’ titħallas il-visa jew il-work permit tagħhom, u allura jkollhom jerġgħu jirritornaw lura pajjiżhom, dak it-tip ta’ theddid ma jagħmilhiex faċli sabiex wieħed jersaq għall-għajnuna u li jagħmel rapport! Jiġifieri hemmhekk il-persuna tkun qiegħda under lock and key b’mod psikoloġiku minflok b’mod fiżiku. U aħna nixtiequ li nersqu ’l hemm u anke b’mod lokali, il-Pulizija jibdew iqisu dawn l-affarijiet bħala criteria fejn jagħtu l-istatus ta’ human trafficking victim jekk ikunu għaddew minn dan kollu.  

Parti mix-xogħol tagħna huwa wkoll l-awareness. It-tim ta ħafna sezzjonijiet ta’ informazzjoni lill-frontliners, fosthom lil dawk li jaħdmu fis-settur tas-saħħa. Fil-fatt l-ewwel residenta li kellna fix-shelter tal-human trafficking, lura fl-2021, kienet persuna li ġiet identifikata mis-SAMOC. Din kienet persuna mill-Asja, u kienet qiegħda tmur għat-treatment ġewwa s-SAMOC għax kellha breast cancer. Il-professjonisti ta’ dan id-dipartiment innutaw li din kien qed jiġi dejjem raġel magħha u ma jħalliha tidħol imkien waħedha. Lanqas kien iħalliha titkellem ma’ ħadd. Il-ħaddiema soċjali tagħna li għandna ġewwa s-SAMOC iddiskutew mat-tim tagħna u ma’ Stephania, u hemmhekk rajna kif nistgħu nagħmlu biex lil din il-persuna nsibuha waħedha, u fl-istess ħin ma npoġġuhiex f’riskju, għax jekk terġa’ tmur lura mal-perpetrator kien se jkun hemm konsegwenzi koroh. 

IS-SINJURA STEPHANIA CARUANA: Naħseb xi ħaġa li kienet iktar diffiċli għalina u li kienet ir-raġuni għalfejn ħadet sentejn biex titkellem din il-mara kien minħabba li dan ir-raġel kien jikkontrollaha bit-treatment li kien ikollha l-isptar! Kienet taf li jekk se titlaq minn miegħu kien jgħidilha li se titlef id-dritt li tieħu dan it-trattament. Meta morna konna sibnieha tgħix ġo kamra mingħajr ebda livell ta’ iġjene! Kien hemm anke l-ġrieden fuq is-sodda magħha! U dan waqt li kienet qiegħda tieħu l-chemotherapy. Min-naħa tax-xelter konna għaġġilna ħafna ħalli nkunu nistgħu ndaħħluha magħna u fil-fatt damet magħna sakemm - ovvjament illum il-ġurnata hija cancer free - reġgħet qabdet taħdem. Illum qiegħda tgħix għal rasha u qiegħda titgħallem il-lingwa. Min-naħa tagħna għadna sal-lum insegwuha. 

IS-SINJURA SVETLANA BUTTIGIEG: Qisu din l-esperjenza tgħina wkoll biex kemm jista’ jkun inxerrdu l-għarfien dwar it-traffikar tal-persuni ma’ dawk li jkunu frontliners. Li kieku mis-SAMOC ma ndunawx b’dawn l-indikaturi, kieku din il-persuna qatt ma kienet tiġi għandna. Għalina naħseb li din hija success story għax illum għandha xogħol b’mod legali. Fil-fatt anke l-employers tagħha kienu għamlu kuntatt magħna u qalulna li kienu kuntenti ħafna biha u li kienet sejra tajjeb. Aħna għad għandna kuntatt magħha sal-ġurnata tal-lum.

IĊ-CHAIRPERSON: Ġieli jkollkom referrals mit-tobba tal-familja fid-djar?

IS-SINJURA SVETLANA BUTTIGIEG: Mit-tobba tal-familja le, però minn Mater Dei kellna. Pereżempju, is-sena l-oħra kellna każ partikolari fejn daħlet tfajla l-isptar wara li kienet ittajret minn karozza u ndunaw li din kellha bżonn l-għajnuna. Minn hemmhekk daħlu s-social workers tal-isptar, fejn waqt l-assessment tagħhom ħareġ li din il-persuna kellha relazzjoni online ma’ xi ħadd Malti, li beda jgħidilha li jekk tiġi Malta se joffrilha xogħol. Din kienet ukoll romantically involved ma’ dan il-Malti. Bdew din ir-relazzjoni by chatting online. U once li ġiet Malta, wara li dan ir-raġel mar jilqagħha l-airport, wassalha d-dar u l-ewwel ħaġa li għamel ġabilha żewġ persuni li stuprawha! L-ewwel għaddiet minn stupru u mbagħad beda jipprova jġiegħla tibda tbigħ id-droga għalih! Din ipprovat taħrab imma ġrew warajha bil-karozza u tawha daqqa ta’ karozza u daħlet l-isptar. 

Waqt l-assessment ħdimna flimkien mal-persuna u nġabret l-evidenza permezz tas-cctv footage għax kienet qaltilna l-post eżatt fejn ġiet imtajra. B’hekk il-Pulizija setgħu jiġbru din l-evidenza. U allura hemmhekk naħseb li għandna eżempju ċar ta’ kif b’multi-disciplinary team, li beda mit-tabib tal-isptar u kompla mis-social workers tal-isptar, dawn ikkonsultaw magħna u daħlu wkoll il-pulizija.

Kif semmiet Stephania iktar qabel, apparti dawn l-information sessions nagħmlu wkoll round table b’mod regolari u fiha nlaqqgħu ħafna stakeholders differenti. Dawn l-istakeholders, apparti entitajiet tal-Gvern bħalma huma l-Pulizija u l-Human Rights Directorate, ikun hemm preżenti wkoll l-NGOs. Nistiednu diversi NGOs għalihom fejn inkunu qegħdin niddiskutu issues partikolari waqt dawn ir-round tables, li ovvjament ikunu fuq traffikar uman.

IS-SUR ALFRED GRIXTI: U allura dan ifisser li l-akkuża li hemm fir-rapport li aħna ma naħdmux mal-NGOs ma treġix!

IS-SINJURA SVETLANA BUTTIGIEG: Niltaqgħu qisu  bi-monthly u jkun hemm dawk li jilqgħu l-istedina tagħna u jkun hemm oħrajn li jagħżlu liema round table jiġu għax xi kultant jgħidulna li s-suġġett li nkunu se niddiskutu ma jkunx daqshekk ta’ interess għalihom. Anke l-JRF ikunu nklużi fil-lista ta’ persuni li aħna nistiednu. Aħna nipparteċipaw ukoll fl-interministerial committee. Permezz ta’ dan il-kumitat inkunu qegħdin insaħħu l-multi-disciplinary approach bejn il-ministeri differenti għax ovvjament il-human trafficking mhuwiex xi ħaġa tas-soċjal biss imma jrid ikun indirizzat minn kull ministeru.   

X’qegħdin nagħmlu fil-preżent? Se naraw ukoll il-way forward, fejn nixtiequ mmorru bħala servizz. Bħalissa għandna a stand alone service, fejn għandna l-leader tas-servizz u għandna l-ħaddiema li huma speċjalizzati fuq dan il-qasam. Qabel konna ftit iktar ġeneriċi. Kellna dak li jgħidulu l-intake and family support services ġewwa l-Aġenzja Appoġġ. Dan is-servizz huwa ta’ social worker on intake kuljum bejn it-Tnejn u l-Ġimgħa sal-5.00 p.m. U hemmhekk konna nieħdu wkoll il-każijiet ta’ traffikar uman, però maż-żmien dan ġie a stand alone service, fejn għandna ħaddiema li huma ħafna iktar speċjalizzati fuq hekk. Il-clients group tagħna jinkludi mhux biss il-vittmi ta’ traffikar uman li jiġu identifikati mill-Pulizija imma anke dawk li huma potential victims, dawk li għadhom għaddejja l-investigazzjoni biex jaraw jekk jagħtuhomx l-istatus jew le, u past victims of trafficking. Mela ejja ngħidu persuna għaddiet minn traffikar fl-imgħoddi imma xorta tixtieq xi tip ta għajnuna għax ovvjament din hija esperjenza li tgħaddik minn trawma kbira. Aħna hemmhekk nibqgħu noffru l-għajnuna.   

Nieħdu wkoll cases of labour exploitation fejn m’hemmx l-element ta’ traffikar. Qisu r-remit tagħna nippruvaw niftħuh kemm jista’ jkun biex nilħqu kemm jista’ jkun persuni li jkunu għaddejjin minn exploitation. Ovvjament dejjem infittxu specialised training għall-istaff tagħna. Aħna parti mill-interministerial committee u parti mill-istrateġija nazzjonali kontra t-traffikar li ġiet imnedija s-sena l-oħra. Din l-istrateġija hija waħda impenjattiva ħafna. Għandna ħafna indikaturi li qegħdin fir-remit tagħna wkoll, u dawn iridu jiġu milħuqa sal-2030, jiġifieri qisu għandna dawn il-ħames snin li ġejjin fejn irridu naħdmu fuq dawn l-indikaturi. U kull erba’ jew ħames xhur irridu nagħtu rendikont ta’ fejn wasalna fuq kull indikatur. Jiġifieri mhijiex xi ħaġa li aħna nistgħu norqdu fuqha jew ngħidu li nsejnieha imma l-ħin kollu rridu nagħtu update.

Fuq prevention and awareness ovvjament reat ikun aħjar li kieku nipprevjenuh milli mbagħad ikollna nindirizzawh ladarba jseħħ. Kemm jista’ jkun naħdmu ħafna fuq prevenzjoni.

IS-SUR ALFRED GRIXTI: Hemm reklami u leaflets li jsiru b’lingwi differenti.

IS-SINJURA STEPHANIA CARUANA: Aħna li pprovajna nagħmlu - minkejja li m’hawnx daqshekk riċerka speċifika għal Malta – hu li qisu bbażajna ftit fuq riċerka li tgħina naraw liema huma dawk il-gruppi vulnerabbli u ppruvajna nilħqu dawk il-gruppi.   L-immigranti huma wieħed mill-gruppi meqjusa bħala vulnerabbli għat-traffikar u għalhekk morna fl-open centres u għamilnielhom sessjonijiet apposta. Għamilna wkoll sessjonijiet mat-tfal, fejn tkellimna iktar fuq l-element ta’ grooming. Għamilna leaflet b’disa’ jew għaxar lingwi differenti u poġġejnihom f’areas differenti, fejn naħsbu li vittma tista’ tarahom, bħalma huma health centres, homeless shelters, ċentri tal-immigranti u anke fl-ambaxxati. 

Għamilna wkoll sessions fuq lifeskills matul is-sajf li għadda ma’ female inmates, fuq kif jistgħu jeliminaw il-vulnerabilitajiet tagħhom u fejn jistgħu jfittxu l-għajnuna għaliex ir-riċerka turina li dawn huma meqjusa bħala wieħed mill-iktar gruppi vulnerabbli. Din is-sena se nippruvaw nilħqu lit-tfal li qegħdin f’residential care billi nqajmu awareness fuq grooming, fuq traffikar u minn xiex iridu joqogħdu attenti. 

IĊ-CHAIRPERSON: Meta qed nitkellmu fuq grooming qegħdin nirreferu għall-ambitu sesswali. U qiegħda ngħidha biex min qed isegwina mid-dar jifhem x’qegħdin ngħidu.   Mhux qed nitkellmu fuq il-kura u l-iġjene personali imma qed nitkellmu fuq kif dak li jkun jiġi mressaq lejn ħajja fejn ibigħ ġismu biex igawdi ħaddieħor.

IS-SINJURA SVETLANA BUTTIGIEG: Illum il-ġurnata qed nitkellmu iktar fuq online grooming minħabba li t-traffikar mexa iktar fuq l-element online. Ħriġna tip sheets għat-tfal u għall-ġenituri flimkien mal-proġett “Be Smart Online”. Bħala aġenzija għandna l-proġett “Be Smart Online” fejn nitkellmu fuq ir-riskji li t-tfal jistgħu jiltaqgħu magħhom fuq l-internet, b’mod partikolari l-grooming u s-sexting. Dan huwa fejn żgħażagħ u minuri jkunu qed jipproduċu kontenut indeċenti tagħhom infushom u jgħadduh lil ħaddieħor. Dak ukoll jista’ jwassal għall-grooming għax sfortunatament żagħżugħ jew żagħżugħa jkunu qegħdin ipoġġu lilhom infushom f’riskju. Allura kemm jista’ jkun nippruvaw immorru f’postijiet bħalma huma l-iskejjel, sports centres, football grounds, eċċ. biex anke żgħażagħ li ma jattendux daqshekk l-iskola nippruvaw nilħquhom xorta waħda. Immorru wkoll fiċ-ċentri taż-żgħażagħ biex inqajmu awareness fuq dan l-element ta’ grooming and sexting.   

Erġajna applikajna għall-proġett tal-AMIF, l-Asylum Migration and Integration Fund, li tkellimt aktar qabel fuqu, u li din id-darba se nagħmluh b’mod konġunt mal-IOM. Kif qalet tajjeb Stephania naħdmu ħafna u nqajmu awareness ma’ gruppi vulnerabbli li qegħdin f’riskju ta’ traffikar, fosthom fil-Faċilità Korrettiva ta’ Kordin u għamilna ħafna sezzjonijiet għall-female inmates kif ukoll fiċ-ċentri tal-AWAS. Identifikajna potential traffic human being fil-kamp tal-labour exploitation biex ikun hemm iktar social work assessment u intervention f’dak il-kamp.  

Noffru s-servizz ta’ social work u nifformolaw l-action plan. Nipprovdu l-akkomodazzjoni u ngħinu lis-service users sabiex jiġu ri-integrati fil-komunità. Din inħalluha f’idejn is-service user biex jiddeċiedi hu jekk iridx jibqa’ Malta, u allura hemmhekk ngħinuh biex jiġi integrat fil-komunità tagħna, anke permezz ta’ korsijiet tal-lingwa tal-Ingliż u biex isib xogħol. Jekk jippreferu jmorru lura fil-pajjiż tal-oriġini tagħhom, hemmhekk ngħinuhom biex jerġgħu jiġu rimpatrijati. Ovvjament parti mix-xogħol tagħna huwa li nkomplu nibnu fuq in-network ta’ stakeholders, li naħdmu fuq il-prevenzjoni u li nassistu fuq l-early detection tat-traffikar billi noħolqu ħafna information sessions mal-frontliners u nagħmlu l-outreach mal-at risk groups.

Nipprovdu wkoll interpreter u cultural mediator għax ovvjament ħafna mill-persuni ma jkunux jafu jitkellmu la bl-Ingliż u lanqas bil-Malti, u allura hemmhekk we need to ensure li dawn il-persuni jiġu mifhuma u jkunu jistgħu jesprimu ruħhom kif l-aħjar għalihom. Ikun hemm ukoll legal adviser li jassistihom fil-proċeduri legali. Noffru one to one counselling services ukoll and we liaise għax il-means tal-klijenti tagħna jkunu ħafna. Jiġifieri jekk nieħdu mill-aspett ta’ mal nourishment ikollna ħafna persuni li ma jkunux qed jieklu tajjeb u allura jkunu underweight u s-saħħa tagħhom tkun at risk. Għandek ukoll il-mental health tagħhom għax meta wieħed jgħaddi minn abbuż bħal dak ma jistax jonqos li jkun hemm xi element ta’ mental health. Hemmhekk naraw li l-persuna nilħquha b’mod ħolistiku. 

Hemmhekk għandkom ftit statistika mill-2020 ’il quddiem ta’ klijenti li kellna mill-2020 s’issa u huma maqsumin kif kienu bejn labour exploitation u sexual exploitation biex tkunu tistgħu tieħdu idea ċara tal-klijenti li kellna u t-tip ta’ traffikar. Hemmhekk għandna l-expenditure biex taraw kemm investejna mill-2019 sas-sena l-oħra. Kif tistgħu taraw hemmhekk l-expenditure dejjem titla’ iktar. Fil-fatt mill-2019 sal-lum kważi rduppjat. 

IS-SINJURA GRAZIELLA CASTILLO (Direttur tal-Aġenzija Appoġġ): Jekk tippermettuli forsi jista’ jkun li se tistaqsuna x’ġara minn meta spiċċa l-proġett sakemm erġajna applikajna. Nista’ ngħidilkom li bħala capacity building bqajna l-istess. Is-safe house baqgħet għaddejja u ġiet assorbita mill-fondi nazzjonali.

IS-SUR ALFRED GRIXTI: Għalina kienet no brainer li nibqgħu għaddejjin. Imbagħad jekk tista’ testendi l-funding tant l-aħjar.  

IS-SINJURA SVETLANA BUTTIGIEG: Kif semmiet Graziella għandna l-proġett “New Beginnings - Empowering Against Trafficking” li qed naħdmuh flimkien mal-IOM. Żammejna numru ta’ attivitajiet li konna nagħmlu fl-All Equal u żidna xi oħrajn ukoll. Anke peress li hemm l-IOM żidna l-element ta’ training biex anke l-ħaddiema tagħna jkollhom l-opportunitajiet li jmorru f’postijiet fejn qed ikollna ħafna vittmi. Dik lilna se tgħina naraw minn fejn ġejjin il-persuni u l-vulnerabilitajiet li qed jiltaqgħu magħhom. Se nippruvaw ukoll ngħinu lill-entitajiet kollha billi nagħmlu mapping tas-servizzi ħalli kulħadd ikun jaf x’inhu l-irwol tiegħu u minn fejn tista’ tintalab l-għajnuna. Se nibqgħu naħdmu wkoll mal-HID fejn jidħol in-national referral mechanism. 

Beħsiebna nkomplu bil-proġetti fejn tidħol ir-round table u fil-fatt se nestenduhom għat-tliet snin li ġejjin. Nixtiequ noħolqu iktar information days fejn immorru ġewwa komunitajiet partikolari, speċjalment komunitajiet fejn nafu li hemm l-immigranti u ħaddiema barranin biex again inqajmu awareness. U magħhom se naħdmu aktar fuq l-element tal-integration ħalli jħossuhom parti mill-komunità Maltija. Ilna nsemmuha imma importanti għalina n-National Anti-Trafficking Strategy ta’ Malta. Svetlana kienet tkun preżenti ħafna s-sena l-oħra sabiex tiġi diskussa din l-istrateġija, u issa qegħdin fiż-żmien li nibdew inwettqu dak li ġie diskuss. Qed nippruvaw naħdmu aktar maċ-Child Protection Services minħabba li ssemma ħafna ċ-child trafficking. Fil-fatt diġà bdejna naħdmu fuq xi każijiet imma ovvjament jekk ikollna iktar il-way forward, l-SOPs,  fuq kif għandna naħdmu, ikun aktar aħjar meta actually ikun hemm iktar każijiet. U kif semmiet ukoll Svetlana konna bdejna l-MOU mal-Pulizija, meta kien sar l-ewwel darba konna għadna ma kellniex daqshekk esperjenza, imma issa qisna nistgħu noffru dik l-esperjenza biex intejbu dan l-MOU.

IĊ-CHAIRPERSON: Grazzi ħafna. Ħa nduru issa għall-mistoqsijiet. L-Onor. Romilda Zarb.

ONOR. ROMILDA ZARB: Peress li fil-bidu għamilna referenza għal-liġi u intom għedtu li l-liġi hi kif inhi, tista’ forsi tispjegalna eżattament x’kellek f’moħħok meta rreferejt għaliha? U forsi tgħidilna wkoll x’nistgħu nirranġaw biex aħna nimbuttaw ’il quddiem u nkunu nistgħu ntejbu l-affarijiet. Apparti minn hekk nafu li qed jissemma ħafna t-taħriġ, forsi tgħidilna ftit kif jiġi identifikat eżattament it-tip ta’ taħriġ li tkunu tridu tagħtu u jekk issirx xi forma ta’ analiżi biex jiġi identifikat it-taħriġ li hemm bżonn li jingħata minn sena għal oħra. Għedtu wkoll kemm huwa importanti li naħdmu ma’ stakeholders differenti biex inkunu nistgħu nidentifikaw il-każijiet. 

Nemmen li l-ispiżeriji jistgħu jgħinu f’dawn il-każijiet. Ma ninsewx li l-ispiżerija hija l-post fejn persuna tirrikorri għall-morning after pill. U hemmhekk nemmen li jekk nibdew naslu biex inwasslu għarfien lis-settur farmaċewtiku, naħseb li nkunu kapaċi nidentifikaw dawn il-każijiet bħalma jiġu identifikati każijiet ta’ vjolenza domestika. Naf li bosta minna li nipprattikaw nemmnu li għandha tkun il-persuna stess li tersaq ‘il quddiem u mhux il-persuna ta’ sess maskil li tersaq ’il quddiem. U dan biex kemm jista’ ikun naraw li dak hu li verament tixtieq dik il-persuna. Għalhekk nemmen li jekk naħdmu flimkien inkunu nistgħu nidentifikaw aktar każijiet. Grazzi.

IS-SUR ALFRED GRIXTI: Ħalli nibda mill-aħħar waħda; suġġeriment tajjeb ħafna u tajjeb li tpoġġuna f’kuntatt mal-Malta Chamber of Pharmacists għaliex aħna m’għandniex kuntatt magħhom. Dik nistgħu nagħmluha għax f’liġijiet oħra, bħal pereżempju taċ-Child Protection, hemm il-mandatory reporting. U b’hekk professjonisti minn kull qasam issa jafu li hemm obbligu legali li fejn jidentifikaw xi ħaġa li potenzjalment qiegħda tmur kontra l-Liġi 602 taċ-Child Protection, iridu javviċinawna u jagħmlu rapport.

Fuq it-taħriġ aħna dejjem on the look out għax nafu li rridu nispeċjalizzaw iktar. Nerġa’ ngħid aħna bdejna minn ground zero, jiġifieri l-ftehim li għamilna mas-segretarjat tar-riformi lura fl-2018 irridu npoġġuh f’kuntest. Il-kuntest irid ikun li r-Renju Unit kien riesaq lejn Brexit, u qishom ħadu l-impenn biex jaħdmu fuq issue li titraxxendi lill-Brexit u identifikaw it-traffikar uman. Is-segretarjat kellu ftehim over arching, gvern ma’ gvern, u għalhekk imbagħad konna mistiedna sabiex nipparteċipaw. Dawn ma ħallsux kollox huma imma aħna ħriġna sehemna b’mod sostanzjali. 

Aħna wkoll membri f’bosta għaqdiet ta’ ħidma soċjali barranin, u hemmhekk l-opportunitajiet huma kbar. Kull darba li nirċievu naraw x’jgħodd għalina u min-naħa tiegħi dejjem napprova, beyond dak li hemm ipprovdut fil-baġit tas-CPD. Rigward il-liġi jien m’inix l-aħjar awtorità li nista’ nitkellem fuqha. Imma aktar mil-liġi rridu naraw li we own it, speċjalment issa li ħarġet il-policy il-ġdida. Jiena naħseb - u din ma tapplikax għat-traffikar uman biss – li l-qrati jridu jkunu aktar spediti. Ma nistgħux nibqgħu b’sistemi arkajċi li jippermettu li nsibu eċċezzjoni ’l hawn u eċċezzjoni ’l hemm! Din narawha f’kull każ! U jippermettu li l-affarijiet jiġġebbdu. Jien jekk kelli nibdel xi ħaġa nibdel u ninsisti li jinbidel il-mod tal-proċedura fil-qrati għaliex din tagħti lok lill-akkużat ... 

Issa jien mhux qed ngħid li l-akkużat m’għandux ikollu drittijiet ħalli ma niġix miżinterpretat. Però hemm wisq lakuni fis-sistema li mbagħad l-avukati jilgħabu bihom biex itawlu! U jekk xi ħadd ġie arrestat illum, sakemm tingħata sentenza definittiva jilħqu jgħaddu seba’, tmien snin jew iktar! U dak hu li jiffrustra lilna u lill-prosekuturi, u li jinkoraġġixxi lill-akkużat għax sakemm jinqata’ każ l-ispettur jaf joħroġ bil-pensjoni, is-social worker tkun forsi marret taħdem barra minn Malta, eċċ.! Għalhekk naħseb li l-proċedura tal-qrati trid tinbidel għax kif nafu justice delayed is justice denied. 

Kif għedt fuq it-taħriġ aħna nafu l-limitazzjonijiet tagħna. L-ewwel nett in-numri li qegħdin jiggradwaw ... U għalhekk għamilna dak l-isforz kollu biex il-liġi tas-social work tiġi aġġornata ħalli jkunu jistgħu jiggradwaw mill-MCAST ukoll. Issa se ngħid xi ħaġa bir-rispett kollu lejn l-MCAST u l-Università. Huwa għalhekk li l-liġi taħseb biex jagħmlu sentejn jaħdmu under supervision qabel ma nagħtuhom il-warrant. Jien ġej mis-settur tal-edukazzjoni u anke aħna l-warrant ma teħodhiex kif tiggradwa imma teħodha wara li taħdem bħala newly qualified teacher għal sentejn taħt il-mentorship tat-teachers.  Meta kont kap ta’ skola kont ngħidilhom li dan huwa investiment fil-professjoni tagħna. Issa mhux qed ngħid li l-Università teorija biss u xejn prattika imma mod għadek in training u mod li ħriġt taħdem sakemm takkwista l-esperjenza.   

L-ewwel ħaġa hija li nżidu n-numri, però jogħġobni ħafna l-mudell - li kieku nista’ napplikah napplikah fil-qasam tagħna imma m’hemmx in-numri - tal-mediċina, tat-tobba, fejn l-ewwel sentejn ngħidulhom tal-housmanship u llum jgħidulhom rotation.  Aħna tant hemm nuqqasijiet strutturali, bħalma hemm barra minn Malta wkoll, li minn dawk il-ftit li jiggradwaw trid tagħti ftit liċ-Child Protection, lill-Alternative Care, lis-Sedqa u lill-Appoġġ. Issa bl-MCAST qed naħsbu li almenu, a few years down the line, in-numru jkun qed jirdoppja. Imma a newly qualified social worker żgur li se jkollu bżonn it-taħriġ. Jekk ikun jixtieq jaħdem fuq human trafficking jew fuq il-homeless, hemm taħriġ li kif tiggradwa taf li you are not a finished product but you need more training. 

Naħseb li rridu nidħlu f’diskussjoni fuq l-identity kit u l-iskills set ta’ min qed jaħdem fil-qasam soċjali. Issa naf li l-MASW se jieħdu għalihom u se joħorġu għalija bil-kanuni imma dan ix-xogħol għandu jiġi indirizzat b’social workers biss? Jew irridu nitkellmu fuq social workers plus? Nerġa’ ngħid li l-kuntest internazzjonali, fejn nafu li hemm shortage mad-dinja kollha, irridu naraw kif noħolqu xi ħaġa ... Pereżempju jien dejjem ngħid fuq child protection bħala pure social work x’qed tagħmel? Dan ħafna mill-ħin huwa investigattiv biex tiġbor l-evidenza ċirkostanzjali għall-Qorti! Ma ninsewx li biex tmur il-Qorti u tipperswadi lill-maġistrat li għadu ma sarx reat imma qiegħed tipprevjeni milli jsir reat mhux xi ħaġa faċli. U l-Qorti trid tinsa l-affarijiet bażiċi li tara x’inhi l-evidenza għax hawnhekk qed ngħidu li ma nistax inġiblek it-tifel kollu mbenġel biex toħroġ care order għax hemmhekk ikun tard wisq. 

It-training li qed jingħata u d-degree mill-Università u mill-MCAST is it enough for a child protection social worker? Bl-istess mod is it enough for social workers u hawnhekk iċ-champion tagħna hija Stephania. Meta Stephania ħarġet bid-degree mis-social work ma kenitx speċjalizzata u ppreparata biex taħdem f’dan il-qasam imma kellha t-taħriġ along the years. U għalhekk għedt li aħna nafu x’inhuma l-limitazzjonijiet tagħna. Ġieli saru mistoqsijiet parlamentari fuq kemm nonfqu fuq training u fuq safar.  Issa jien umilment se ngħid li s-safar tas-CO huwa l-inqas li jsir. Il-ġimgħa l-oħra kont bord tal-ESM u kelli nsiefer imma ħafna mil-laqgħat nagħmilhom online. Fuq training opportunities il-ħin kollu nosserva u fejn ikun hemm requests biex imorru nara li jkun jgħodd għalihom u ngħidilhom biex imorru. Imbagħad nibdew naraw ir-riżultati għax il-kwalità tal-interventi ... Imbagħad jien nemmen bil-lifelong learning.

IĊ-CHAIRPERSON:  L-Onor. Albert Buttigieg.

ONOR. ALBERT BUTTIGIEG: Peress li qed tilqa’ s-suġġerimenti xtaqt ngħaddi suġġeriment ukoll. Fid-dawl li dan ir-rapport qed jorbot il-massage parlours ma’ higher incidence of human trafficking, taħseb li wasal il-mument li l-liġi li stabilixxiet il-massage parlours isir revamp tagħha? Li naraw fejn huma l-lakuni u nagħmlu update tagħha? Wasal il-mument li intom bħala FSWS tkunu proattivi u tagħmlu żjarat b’mod sistematiku ma’ dawn in-nies meta nafu li l-massage parlours, skont dan ir-rapport, u skont l-esperjenza, dawn qed jintużaw biex jiġu ttraffikati n-nies. Taħseb li wasal il-mument li jkollkom ukoll is-saħħa tal-liġi biex intom tkunu tistgħu tagħmlu dawn it-tip ta’ inspections?

IĊ-CHAIRPERSON: L-Onor. Davina Sammut Hili.

ONOR. DAVINA SAMMUT HILI: Jiena xtaqt inkun naf jekk għandkomx xi sfidi. Ovvjament kulħadd ikollu sfidi imma l-aktar problema hija dik ta’ nuqqas ta’ social workers u forsi ż-żmien sabiex wieħed jakkwista l-esperjenza biex ikun jista’ jwettaq xogħol speċifiku. Jiena nemmen li fl-aħħar mill-aħħar kull social worker għandu jkollha l-qasam tagħha fejn tispeċjalizza għax ma tistax tkun social worker fuq kollox. Anke tabib jispeċjalizza, aħseb u ara f’dan il-qasam. 

Stephania u Svetlana rriferew għal stejjer ta’ suċċess, u naħseb fl-aħħar mill-aħħar aħna qegħdin hawnhekk sabiex nirrikonoxxu wkoll ix-xogħol tagħkom. Grazzi tas-servizz tagħkom għax li mhux għalikom kieku dawn l-istejjer ta’ suċċess ma jsirux. Ħafna nies jikkritikaw u nippruvaw noħorġu punti fuq fejn nistgħu ntejbu, però l-istejjer ta’ suċċess qegħdin hemmhekk, u minn qalbi nixtieq nirringrazzjakom għax fl-aħħar mill-aħħar grazzi għax-xogħol tagħkom li salvaw dawn iż-żewġ persuni. Kieku mhux hekk dawk iż-żewġ persuni intilfu fis-soċjetà. Kull persuna li nirkupraw fis-soċjetà hija xi ħaġa sabiħa, u għalhekk xtaqt nirringrazzjakom ukoll. 

IS-SUR ALFRED GRIXTI: Il-bżonn tal-ispeċjalizzazzjoni tibqa’ hemm. Jien ngħid li s-saħħa tagħna bħala entità hija li alla fine we are a one stop shop. Illum kbirna u fil-fatt nimpjegaw - kien hemm mistoqsija parlamentari fuqha din il-ġimgħa l-oħra - 1,004 ħaddiem. Aħna l-ikbar employer tas-social workers f’Malta! Jekk jiggradwaw 200 kull sena neħduhom kollha. U aħna kbar biżżejjed li jekk in-nies jiġu burned out naħa jistgħu jiċċaqilqu u jmorru naħa oħra. Issa mhux għax xi mkien ieħor huwa eħfef. Pereżempju, għandek l-adoptions, fejn dak li jkun jgħidlek li mhuwiex iebes imma dan ukoll fih tiegħu. There is no aspect where it is easy u fejn se tgħid se jkolli ġurnata kwieta. Anke l-interchange, aħna għandna nies li rriżenjaw minn magħna u marru ma’ entità oħra statali jew inkella ma’ xi NGO u hemm nies ma’ NGOs jew entitatjiet oħra li ġew magħna. Jiġifieri dik il-cross fertilization hija healthy ukoll u aħna ma nostakolaw lil ħadd jekk ikun irid jiċċaqlaq.   

Tal-massage parlours, bir-rispett kollu Onor. Buttigieg, il-law enforcement mhuwiex fir-remit tagħna u lanqas nixtiequ li jkun. Madankollu xorta nistgħu nindirizzaw il-problema. Jekk tistaqsini x’nixtieq nara l-FSWS jiżviluppa ngħidlek li nixtieq li jkollna aktar preżenza fil-komunità u li nibnu iktar networks fil-komunità. U hemmhekk għandek bilanċ fin ħafna li rridu nżommu, anke meta pereżempju nitkellmu fuq child protection fil-komunità. Minnu nnifsu ċ-child protection qed idaħħal il-forza tal-liġi, u aħna dejjem attenti li filwaqt li l-frontliners tagħna fil-komunità jkollhom is-sensittività, anke issa minħabba l-mandatory reporting, imma fl-istess ħin iċ-child protection jibqa’ jagħmlu min suppost jagħmlu biex in-nies fil-komunità ma jitilfux il-fiduċja fina u jgħidu dawn qed jidħlu fin fin biex jispijjaw fuqna u jeħdulna t-tfal!  

Bl-istess mod meta wieħed jibda jibni l-kuntatti fil-komunità nemmnu li jkollna an asset based comunity development. L-ewwel nett kull komunità għandha l-istrengths tagħha, u għalhekk asset, l-affarijiet it-tajbin, pożittivi, li tista’ tibni fuqhom. Allura aħna nemmnu li fejn nirbħu l-fiduċja tal-komunità u żgur li massage parlour se jdejjaq lil kulħadd, speċjalment jekk isiru ċerti affarijiet fih, però rather li nkunu l-inspectors, li nerġa’ ngħid ma nemminx li huwa r-rwol tagħna, aħna rridu naslu għal min qiegħed jaħdem hemm jew li qed jiġi sfruttat hemm, li ngħinuhom ħalli joħorġu minn dak l-isfruttament. 

Jekk dawn jiġu bħala masseuse u l-paper work kollu li jsir through Identità u mbagħad through il-Malta Labour Migration Policy jgħid eżatt x’ġew jagħmlu, hemmhekk ma jiġix il-mansjoni tagħna. Il-mansjoni tagħna hi li nibnu biżżejjed networks fil-komunitajiet sabiex min qed ibati ngħinuh. Dak il-każ li għedna tas-SAMOC kienet tbatija tmissha b’idejk. Aħna hemmhekk nistgħu nkunu eqreb u nistgħu nagħtu l-għajnuna tagħna iktar tempestivament. U jekk se niftaħar b’xi ħaġa hija proprju din, fejn għandek servizz li l-focus tiegħu huwa l-onkoloġija, imma meta ġie każ partikolari quddiemhom indunaw li hemm xi ħaġa ħażina, li hawn xi ħaġa li mhux qed iddoqqilhom, u kienu professjonali biżżejjed li għamlu kuntatt ma’ min hu speċjalizzat fil-qasam. U mbagħad wasalna biex nintervjenu aħna. U fejn is-soltu għandna t-tendenza bħala pajjiż li naħdmu in silos, aħna one stop shop. L-iżvantaġġ tagħna hu li tant kbirna li hawn min jgħidlek lanqas naħdem l-Appoġġ imma naħdem DV biss, qisu stand alone.  

Aħna qegħdin nibnu l-awareness, jiġifieri li if it looks like this it might be Child Protection u allura aħjar tkellem lil taċ-Child Protection. U allura internament qed ngħidu li l-antenni qed ikunu iktar sensittivi għal dawk li huma issues li mhumiex il-primary focus ta’ dak is-servizz partikolari u li qegħdin jirreferu dawk il-każijiet u jitkellmu by email, telefonata, whattsapp, eċċ. Naħseb li b’hekk inkunu iktar effettivi. Nerġa’ ngħid li l-enforcement mhuwiex xogħolna. Imma naqbel li hemm bżonn li jiżdied.

IĊ-CHAIRPERSON: Nirringrazzjak. L-Onor. Ivan Bartolo.

ONOR. IVAN BARTOLO: Sur Grixti, m’għandix dubju minn dak li għedt għax jien insegwikom mill-viċin u naf li x-xogħol tagħkom mhu popolari xejn. Min jaf kemm jiġu għandna u jgħidulna biex inżommu magħhom u aħna ngħidulhom li ma nistgħux nagħmlu dawn l-affarijiet u nispiċċaw nitilfu anke l-voti. Imma meta tkun onest u meta tkun fis-sew nemmen li għandek tiġbed linja, u f’dan il-każ trid tiġbed il-linja tal-FSWS. Għedt tajjeb ukoll li xogħolkom mhuwiex dak ta’ enforcement, però xorta waħda se nistaqsi din il-mistoqsija. Meta jkellmukom u jgħidulkom li ġew ingannati għax qalulhom li se jagħtuhom xogħol, flat u jwegħduhom il-Hawaii fil-Mediterran, u ġieli jgħidu wkoll li l-kuntratt sar bejn xi ħadd minn pajjiżhom u xi ħadd Malti. Allura jekk din l-informazzjoni tasal għand kwalunkwe persuni, għand l-Appoġġ ma tasalx? Għand il-Pulizija ma tasalx? Għand l-awtoritajiet ma tasalx? Kif ngħidu l-ħuta ħafna drabi minn rasha tinten! U allura x’inhu jiġri eżattament? Ma nafx kemm tistgħu twieġbu għal din il-mistoqsija? Taqa’ fir-remit tagħkom? 

IS-SUR ALFRED GRIXTI: Li hu żgur – u din ngħidha hand on heart – li n-nies tagħna, avolja kif għedt u nsistejt li l-enforcement mhuwiex fil-mansjoni tagħna, mill-banda l-oħra l-informazzjoni li jkollna ngħaddu lill-Pulizija ngħadduhielhom dejjem fuq dawn il-każijiet. Kif għedt aktar qabel aħna naħdmu mill-qrib magħhom. Issa kwalunkwe team huwa b’saħħtu daqs l-iktar ħolqa dgħajfa li jkollok, jiġifieri fejn hemm informazzjoni li jkollna ngħaddu, aħna se ngħadduha. Ovvjament konsapevoli wkoll mill-fatt li ħafna drabi l-vittma tgħidlek biex ma tagħmilx rapport u titolbok tgħinha biex toħroġ mis-sitwazzjoni u daqshekk għax ma tkunx trid toqgħod tiela’ u nieżla l-Qorti. Imbagħad tibda tara x’tista’ tagħmel.   

Is-safety tagħhom hija paramount għalina. Filwaqt li s-safe house li għandna se nibqgħu nżommuha sat-terminu tal-kuntratt, u din qed nikruha mingħand il-Kurja, qegħdin naħsbu sabiex insibu post ieħor aktar adattat. U dan għaliex is-sajf li għadda kellna dak il-każ, fejn dawn il-vittmi, tant kienu immaturi jew daħħlulhom affarijiet f’moħħhom, li ġabu l-boyfriend tagħhom f’din id-dar! U hemmhekk ikkompromettew is-safety tagħhom infushom u tal-oħrajn. Fuq dak il-każ speċifiku l-Qorti talbitna li jkunu miżmumin apparti, u kellna post ieħor għal li jista’ jinqala u żammejniehom hemmhekk. Hawnhekk qed nirreferi għal dak il-każ tat-tmien Kolombjani u t-traffikanti tagħhom kienu Maltin u wieħed barrani. 

In-nies tagħna ma jiddejqux jitilgħu jixhdu u nixtieq li ta’ dan ikunu rikonoxxuti. Fl-aħħar mill-aħħar mhux Alfred Grixti se jmur jixhed imma jitilgħu jixhdu Stephania, Svetlana u min jaħdem magħhom. U ejjew inkunu ċari li m’aħniex qed nitkellmu fuq karattri li l-etikett huwa l-forte tagħhom!

IĊ-CHAIRPERSON: Grazzi ħafna. L-Onor. Romilda Zarb.

ONOR. ROMILDA ZARB: Jien nixtieq ngħaddi kummenti rigward it-tabella tal-financial expenditure tal-Human Trafficking Services. Hemmhekk it-total expenditure x’qiegħda tirrifletti? Apparti l-pagi, dawn huma kollha flus li qed nibbenefikaw minn fondi Ewropej jew inkella huma kollha fondi li qed jiġu allokati ...  
IS-SUR ALFRED GRIXTI: Bħalissa dawk mhumiex minn fondi Ewropej imma ġejjin minn fondi tagħna.

ONOR. ROMILDA ZARB: Qiegħda nagħmel referenza għalih għax ir-rapport jagħmel referenza fuq li “the government decrease funding”, vera for prevention imma biex nipprova nara eżattament ...

IS-SUR ALFRED GRIXTI: Imma naħseb hemmhekk mhux qed jirreferi għalina għax prevention taqa’ speċifikament mal-mansjoni tal-Human Rights Directive.

ONOR. ROMILDA ZARB: Imma xtaqt niċċaraha minħabba li hawnhekk it-tabella qed tirrifletti żieda u xtaqt inkun naf eżattament x’inhi tirrifletti dik iż-żieda?

IS-SUR ALFRED GRIXTI: L-ewwel nett aħna a labour intensive organisation u allura niddependu min-nies. S’issa ma sibniex robots li jistgħu jagħmlu x-xogħol tagħna avolja l-Amerka diġà qed ikollhom avatars jagħmlu x-xogħol ta’ social workers! So dik mainly hija pagi. Għandna l-collective agreement tagħna imma mbagħad ir-running costs ta’ safe house mhumiex daqs is-safe house li għandna l-Għabex tal-vjolenza domestika għas-sempliċi raġuni li s’issa - jalla niġu hemmhekk – dan mhuwiex 365 days a year okkupat. Jalla jkun okkupat kuljum u hemmhekk il-costs se jiżdiedu u ma niddejqux li jiżdiedu. Imma s’issa ma kellniex id-domanda biex ikun mimli kuljum.

IĊ-CHAIRPERSON: Min huma l-klijenti tagħkom? Min qed jiġi abbużat? Huma aktar Maltin jew barranin? U min qed jabbuża minnhom huma Maltin jew barranin? Qiegħda nistaqsi għax veru tista’ tipprevjeni billi tagħmel il-programmi u billi tiltaqa’ mal-istakeholders. Huwa tajjeb ħafna li għedtulna tas-SAMOC, imma aħna kif nistgħu nagħmlu biex nidentifikaw lil dawn in-nies li qed ikunu f’dawn is-sitwazzjonijiet u anke lil min qed iġegħilhom ikunu f’dawn is-sitwazzjonijiet biex kemm jista’ jkun nimmitigaw ukoll il-problema biex qatt ma naslu f’dik is-sitwazzjoni?  

IS-SINJURA SVETLANA BUTTIGIEG: Qisu qed ikollna ħafna każijiet, speċifikament nisa, li qed jiġu sfruttati. Fiż-żmien tas-sajf rajna żieda kbira, anke minħabba l-element tat-turiżmu, fejn jiġu hawnhekk biex jaħdmu ġo bars, klabbs, eċċ. Fil-każijiet li rajna aħna ħafna drabi jkunu qegħdin Malta b’mod legali. Ħafna minnhom huma barranin u jiġu jew bil-visa jew b’work permit. Sfortunatament meta jiġu bil-visa, by the time li l-Pulizija jindunaw li jista’ jkun hemm xi ħaġa, u allura jkun hemm bżonn ta’ iktar investigazzjoni, ikunu ċaqilquhom ġo brothel ieħor ġewwa l-Ewropa! U allura jkunu qishom tilfu ċ-ċans li jkun hemm iktar investigazzjoni. Dik hija diffikultà li qiegħda tkun preżenti ħafna għax qed ikun hemm ċrieki sħaħ ta’ pajjiżi Ewropej fejn ikunu qed imexxuhom minn pajjiż għal ieħor.

IĊ-CHAIRPERSON: Qiegħda ssir kriminalità organizzata internazzjonali.

IS-SINJURA GRAZIELLA CASTILLO: Iva. Bħala traffikanti sibna kemm barranin kif ukoll Maltin. Naħseb to be fair dan kien l-ewwel każ li kienu Maltin biss, dak li semmejna li seħħ fis-sajf li għadda. Imma ħafna drabi konna qed naraw persuni li jkunu mill-istess nazzjonalità tal-vittmi u persuna ġewwa Malta. Għamilna żmien fejn anke t-temping agencies kienu qed jintużaw għal dan l-iskop imma issa, bil-liġi l-ġdida nittamaw li dan jonqos. Ovvjament għadha fil-bidu, so għad irridu naraw daqsxejn ir-riżultati tagħha. Li rridu naraw iktar hija fejn jidħlu l-immigranti għaliex ħafna minnhom jirrakkontaw li fil-vjaġġ tagħhom kien hemm ħafna sfruttar, mhux ġewwa Malta imma ġewwa pajjiżi oħra u dawk it-trawmi, kif qalet Svetlana, iġorruhom magħhom. Din hija area fejn anke bħala screening irid isir iktar dettaljat u speċjalizzat fuq trafficking u fuq unaccompanied minors.

IĊ-CHAIRPERSON: Grazzi ħafna talli ċċarajtulna l-mistoqsijiet li kellna fuq dan ir-rapport. Nerġgħu narawkom żgur f’dan il-Kumitat u nirringrazzjakom dejjem tad-disponibilità tagħkom. Issa nsejjaħ lis-Sur Mauro Farrugia, Kummissarju għar-Refuġjati. Se nħalli f’idejk sabiex tgħidilna x’taħseb fuq dan ir-rapport, x’inhi s-sitwazzjoni kurrenti f’pajjiżna u x’inhuma l-affarijiet li qed tieħu ħsieb inti fuq dan is-suġġett.  

IS-SUR MAURO FARRUGIA (Kummissarju għar-Refuġjati): Xtaqt forsi niċċara xi ftit affarijiet. L-irwol tal-Kummissarju tar-Refuġjati dan l-aħħar snin inbidel għal rwol ta’ CEO għas-sempliċi raġuni li bħala International Protection Agency nieħdu deċiżjoni u allura suġġetti għall-iżbalji u għall-appelli, filwaqt li l-Kummissarju jħares id-drittijiet tal-persuni. Ovvjament ma jfissirx li aħna ma nħarsux id-drittijiet tagħhom imma aħna nieħdu d-deċiżjonijiet ukoll. Ix-xogħol tal-IPA huwa li jiddetermina jekk xi ħadd huwiex refuġjat, għandux subsidiary protection jew inkella dak li jgħidulu t-THP jew inkella jekk ġiex rejected. 

Fuq dan is-suġġett, fejn jidħol trafficking, bħala IPA ma tantx ikollna x’naqsmu. Bħala proċedura we do screen, u ġeneralment kif semmew fejn ikun hemm il-migrant search and rescue, avolja dawn ikunu aktar smuggling milli trafficking, li huwa differenti, jew ikun hemm l-AWAS li jiġbdu l-attenzjoni fuq is-sitwazzjoni jew inkella nindunaw aħna meta nagħmlu l-ewwel interview mal-persuna. Ġeneralment il-każijiet li niltaqgħu magħhom ikunu dawk li ngħidulhom second movements, jiġifieri refuġjat jew subsidiary  proctection jew asylum seekers li daru l-Ewropa, u mhux dawk li jiġu bid-dgħajsa taħt is-search and rescue. Ovvjament iwegħduhom sabiex jiġu Malta għax iħobbuhom, jew għax għandhom xogħol għalihom, jew biex ikunu n-nanny tagħhom, eċċ. Imbagħad jiġu Malta u ovvjament l-istorja tinbidel.  

Aħna we refer an average of 5 cases a year, and we refer both to Appoġġ and to AWAS, u jekk iridu bil-kunsens tagħhom, nirreferu lill-Pulizija wkoll. Aħna fejn jidħlu rakkomandazzjonijiet tal-Appoġġ pjuttost kollha qegħdin diġà ippreżentati. Meta jkun hemm ovvjament xi ħadd li ġie identifikat bħala possibbilment vittma ta’ traffikar, aħna napplikaw - qiegħda fil-liġi Ewropea - l-ispecial procedure fejn jidħol l-ażil, jiġifieri nagħtuhom ċerti opzjonijiet li immigranti oħrajn ma jkollhomx. Mela dawn jistgħu jagħżlu interpretu tagħhom skont il-gender u l-interview tkun iktar bil-mod. Ovvjament naddattaw skont il-persuni. Nitolbu l-għajnuna tal-AWAS għax huma l-iktar entità li tiskrinja fejn tidħol il-vulnerabilità, u allura nitolbu għar-rapport tagħhom, forsi jkollhom xi rapport mediku, u mbagħad nimxu skont dak ir-rapport. 

IĊ-CHAIRPERSON:  Tista’ tispjega fil-qosor anke għal min qed jismagħna d-differenza bejn l-IPA u l-AWAS?

IS-SUR MAURO FARRUGIA: L-IPA hija d-determing authority, jiġifieri l-awtorità li tiddeċiedi l-istatus meta wieħed japplika għall-international protection in Malta mentri l-AWAS hija l-aġenzija għall-ħarsien tal-welfare tal-asylum seekers. Kelli x-xorti li naħdem fit-tnejn li huma u t-tnejn huma differenti ħafna minn xulxin. L-AWAS għandha pyschologists, social workers u terapisti oħrajn li qed jagħmlu l-assessment u qed joffru wkoll ir-residentials mentri l-IPA nisimgħu u niddeċiedu. 

Ir-realtà hi li mhux kull persuna li tgħid li ġiet traffikata tkun kredibbli. Ikollna ċirkostanzi fejn niskopru li dan ma jkunx minnu imma xorta nirreferu. Jiġifieri aħna mill-aspett ta’ ħaddiema soċjali tal-AWAS xorta nirreferu. Bażikament għandek l-ewwel interview fejn niġbru r-raġuni għalfejn wieħed qed japplika għall-ażil u mbagħad ikun hemm it-tieni interview, skont il-każ, imma ġieli tista’ tieħu anke 16-il siegħa. Ovvjament mhux f’daqqa imma tkun maqsuma u nibdew nistaqsu ċerta informazzjoni. 

Rigward taħriġ nista’ ngħid li aħna naħdmu ħafna mal-European Agency for Asylum Seekers, u huma joffru lill-istaff tagħna module, hemm diversi minnhom dawn, li jrid jagħmel bilfors, fosthom tal-vulnerability u tal-human trafficking. Għandna wkoll xi nies speċjalizzati li jieħdu over and above extra training sabiex jagħmlu l-interviews meta jkun hemm persuni vulnerabbli. Issa mhux kollha jkunu human trafficking imma dawn in-nies huma speċjalizzati fuq kif jagħmlu l-interview u kif iqassmuhom. Meta wieħed japplika għall-ażil l-onus tal-group of evidence qiegħed fuq il-persuna, jiġifieri aħna importanti li persuna jkollha ċertu evidenza. Traffikar u ażil huma connected ħafna, imma ma tantx imorru flimkien għax once li persuna tapplika għall-ażil se tkun taħt ir-radar tal-awtoritajiet. Jiġifieri aħna jkollna aktar eks vittmi tat-traffikar milli jkollna actual vittmi. Għaliex?  

Ovvjament waħda mir-regoli hi li they have to give us all their documentation. Issa nkunu nafu jekk il-persuna - għax ikollna l-listi u nixxerjaw ħafna mal-Pulizija u mal-istati l-oħra tal-EU – tkunx daħlet through Schengen jew le. Jekk hu hekk xi mkien hemm passaport u aħna se nitolbu għalih. Jekk mhux se tagħtihulna se nkellmuha u ninvolvu lill-immigration police, li jista’ jkun li mbagħad jinvolvu lill-pulizija fejn jidħol traffikar. We are not so popular fejn jidħol ... It-traffikanti ma tantx jinqdew bl-ażil biex jirregolaw lill-vittmi tagħhom. Hija xi ħaġa differenti fejn jidħlu dawk li jgħidulhom secondary movements, fejn hemmhekk għandek xi ħadd li ġie rejected bħala asylum seeker u ma jkunx irid imur lura jew inkella jkun diffiċli biex tirritornah. Hemmhekk in a way irid jara x’se jagħmel. Hemmhekk ikun hemm inċidenza ta’ sfruttament ta’ xogħol.  

Fejn jidħlu refuġjati u subsidiary protection, ir-refuġjati jitqiesu bħala ċittadini Maltin normali u għandhom kull dritt tal-Maltin filwaqt li dawk li għandhom subsidiary  protection għandhom ħafna mid-drittijiet li għandhom il-Maltin. Pereżempju anke jekk ikunu bla xogħol għandhom dritt tal-unemployment benefit u għandhom dritt għal ċerta core welfare subsidiaries. Ovvjament imbagħad hemm l-AWAS li tagħti ħafna għajnuna fejn jidħlu dawn l-affarijiet bħal financial allowances, accomodation, eċċ. Din hija xi ħaġa li konna nagħmlu ta’ spiss.

IĊ-CHAIRPERSON: Sur Farrugia, naħseb li kont ċar ħafna fl-ispjega tiegħek.  Nirringrazzjak ħafna tax-xogħol tiegħek. Niltaqgħu ma ndumux, forsi jkollna opportunità oħra biex nitkellmu iktar fid-dettall fuq ix-xogħol tagħkom.  Grazzi ħafna. 

Fis-6.30 p.m. il‑Kumitat aġġorna għal data li kellha tiġi komunikata aktar tard.

